
GOUVÈNÈ CUOMO ANONSE TOUT MOUN KI GEN VIH NAN NEW YORK CITY POU 

YO VIN ELIJIB POU BENEFISYE SIPO LOJMAN, TRANSPO AK NITRISYON 
 

Enstiti SIDA Eta a pibliye Konsèy Klinik ki rekòmande tout Swen VIH kòmanse 
touswit apre Dyagnostik - OTA fè yon Kokenn Espansyon nan Elijiblite pou 

Alokasyon pou Shèltè nan Sitiyasyon Ijans 
 

Ogmante Swen Prevansyon se yon Eleman Vital Angajman San Parèy Couvènè 
Cuomo a pou l Mete Fen ak Epidemi SIDA nan New York  

 
Gouvènè Andrew M. Cuomo te anonse jodi a tout moun ki gen VIH nan New York City 
ap vin elijib pou benefisye sipò lòjman, transpò ak nitrisyon. Kokenn ekspansyon 
elijibilite pou Asistans Shèltè nan Sitiyasyon Ijans lan se rezilta yon politik Institi SIDA 
nan Depatman Deta Sante te pran pou elimine diferans teknik ki genyen ant moun yo 
konsidere ki nan nesesite ak sila yo ki pa nan nesesite. Depi lontan yo rekonèt tout 
moun yo jwenn ki gen VIH - kèlkeswa yo montre sentòm ou pa- gen avantaj pou 
resevwa swen.  
 
“Ak konsèy byenveyan ak bon sans jounen jodi a, n ap kreye yon pi bèl fiti pou tout 
Nouyòkè kap viv ak VIH pozitif,” te deklare Gouvènè Cuomo. “Angajman nou pou 
konbat maladi sa se yon travay san pran souf epi ki chita sou souvni moun nou te pèdi. 
Chak moun kap viv ak VIH dwe kapab jwenn swen kap sovi lavi yo, san konsiderasyon 
si yo gen oswa pa genyen sentòm maladi a nan moman.” 
 
Komisyonè Sante Eta New York Dr. Howard Zucker te di konsa: “Gen yon epòk 
New York se sant kriz SIDA, men tou te fè kokenn pwogrè pou chanje sa ak pou n fè 
Nouyòkè jwenn bon swen ak tretman yo bezwen pou mennen yon lavi ak plis sante. 
Mwen felisite Gouvènè Cuomo ak Enstiti SIDA dèske yo rekonèt nesesite pou elaji aksè 
a chak grenm moun ki gen VIH epi kontinye dinamik lan pou mete fen ak epidemi an 
yon fwa pou tout.”  
 
Jodi a, tout moun konnen sa epi sa pa depaman ak rekòmandasyon U.S. Centers for 
Disease Control and Prevention lan kap bay swen epi tretman dwe kòmanse san pèdi 
tan apre dyagnostik VIH la pou yo ka elimine chaj viris la pote. Poutèt sa, yo itilize pou 
kounye estati VIH pou detèmine elijibilite pou resevwa swen ak tretman nan yon pil ak 
pakè pwogram. 
 
Sepandan nan Vil New York, avantaj pou lojman, transpò ak nitrisyon limite initilman 

pou moun ki sou asistans piblik dapre sèten kondisyon diktantan tankou VIH 
“sentomatik” ak moun kap resevwa sèvis HASA. Konsèy Enstiti SIDA te pibliye yo, w ap 
jwenn isit la, di klèman, nan limit lalwa otorize, tèm “maladi VIH klinik/sentomatik”, oswa 
SIDA, “SIDA oswa maladi ki gen pou wè ak VIH”, ak lòt tèm menm jan ta vle di 
dyagnostik VIH ki konfime nan laboratwa. 
 
Dapre deklarasyon politik la, Office of Temporary and Disability Assistance te jwenn sila 
yo dyagnostike ak VIH ap elijib pou Alokasyon pou Shèltè nan Sitiyasyon Ijans, ki gen 
ladann yon alokasyon chak mwa pou transpò ak nitrisyon ansanm ak yon plafònman 
kontrisyon salè 30% pou peye lwaye pou benefisyè Asistans Piblik New York City.  
 
Nouvo règ la ap rantre anvigè nan 60 jou. 
 
Travay pou Mete Fen ak Epidemi SIDA 
 
Deklarasyon Politik la pa depaman ak Inisyativ Mete Fen ak Epidemi SIDA Gouvènè 
Andrew M. Cuomo a kap travay pou ogmante aksè nan tès ak tretman yon fason pou 
bese kantite nouvo ka enfeksyon VIH ki 3.000 konsa chak ane pou pase 750 sèlman 
nan fen lane 2020. Efò sa yo deja gen yon enpak. Pou premye fwa depi kòmansman 
epidemi an pat gen okenn ka transmisyon VIH manman bay timoun pou plis pase 18 
mwa.  
 
Depi lè Gouvènè a te premye anonse plan li a pou mete fen ak epidemi SIDA nan New 
York, Eta a te gen gwo siksè nan bay plis tretman. Preskripsyon pou PrEP vin twa fwa 
plis pami moun yo ki enskri nan Medicaid epi eta a te angaje $3 milyon nan finansman 
pou kontinye bay plis moun tretman. 
 
Anplis $2.5 milya Eta a angaje chak ane pou lite kont SIDA, plis pase $20 milyon dola 
nan nouvo finansman te angaje pou miltipliye inisyativ pwogram. Lajan sa yo sèvi tou 
pou ede idantifye plis pase 6,000 pasyan ki teste pozitif pou VIH ki pa tap resevwa 
swen, epi yo pral resevwa sipò ak tretman yo bezwen pou elimine viris la. 
 
Senatè Brad Hoylman te deklare: “Grasa Gouvènè Cuomo, rezidan ki pa touche gwo 
nan New York City pap bezwen genyen maladi SIDA avanse ankò pou yo kalifye pou 
resevwa asistans lojman nan men HIV/AIDS Services Administration. Ak aksyon sa 
jounen jodi a, Gouvènè a rekonèt youn nan pi bon zouti pou mete fen ak epidemi an se 
bay lojman stab ak bon mache, kap bay pi bon rezilta pou sante moun kap viv ak 
VIH/SIDA ak pou bese transmisyon. Mwen rekonesan anpil anvè Gouvènè Cuomo pou 
inisyativ sa.” 
 
Manm Asanble Eta Deborah Glick te deklare: “Pandan n ap kontinye konbat VIH & 
SIDA, anons Gouvènè a fè jounen jodi a ap pote yon kokenn amelyorasyon nan lavi 
anpi Nouyòkè. Pil ak pakèt sipò ki ofri yo pral adrese bezwen esansyèl ki nan twòp ka te 
minen lavi moun.”“ 
 
Manm New York City Counsil ak Prezidan Komisyon sou Sante Corey Johnson te 

http://www.hivguidelines.org/clinical-guidelines/adults/antiretroviral-therapy/

dekare: “M ap remèsye Gouvènè Cuomo ak Enstiti SIDA pou lidèship enkwayab li ak 
pou ekspansyon elijiblite HASA pou tout Nouyòkè ki pa touche gwo eki gen VIH. Sa ki 
esansyèl la sèke lojman vle di swen sante. Ogmante elijibilite pral sove lavi pou tout bon 
epi pote yon enpak pozitif pwofon sou kèk nan sitwayen pi vilnerab nou yo. Sa se yon 
etap enpòtan nan lit nou an pou mete fen ak epidemi an disi 2020.” 
 
Charles King, Prezidan ak PDG Housing Works, Inc te deklare: “Nou konnen depi 
lontan mank lojman stab ki gen sekirite se yon gwotonton baryè pou anpil Nouyòkè ki 
gen VIH jwenn swen. Ogmante aksè nan pwogram asistans lojman VIH eta a te yon 
rekòmandasyon kle nan Plan Daksyon Gouvènè a pou Mete Fen ak Epidemi an disi 
2020 - konsa chak moun ki gen VIH ka benefisye tretman byen bonè kap konsève sante 
yo epi anpeye transmisyon VIH la. Mwen di bravo pou anons Gouvènè Cuomo a pou 
yon chanjman nan regleman Eta a pou ogmante elijibilite pou asistans lojman pou tout 
Nouyòkè san kay kap viv ak enfeksyon VIH. Nou espere travay ak patenè nou yo onivo 
Eta ak lokal pou asire tout Nouyòkè resevwa asistans yo bezwen an. Nou remèsye 
Gouvènè a pou gwo pa annavan ak pwogresif sa a.” 
 
Kelsey Louie, PDG Gay Men's Health Crisis te deklare: “Aksyon Gouvènè a sou 
lojman se pa nan bon direksyon an pou reyalize objektif nou ki se mete fen ak epidemi 
an nan Eta New York. Wout pou mete fen ak epidemi an chaje ak monte desann, men 
fòk nou pa bliye New York ap mennen peyi a alafwa nan devlopman ak egzekisyon 
Plan pou Mete Fen ak Epidemi an. Peyi ak lemonn ap gade sa n ap fè nan New York, 
epi erezman yo aksyon otorite egzekitif nou yo lè lejislatif nou yo echwa.”  
 
Jacquelyn Kilmer, PDG Harlem United te deklare: “Onon plis pase 16.000 Nouyòkè 
ki nan Harlem United, mwen vle remèsye Gouvènè Andrew Cuomo dèske li rekonèt 
alafwa atravè mo li ak aksyon li ke lojman se swen sante. Se poutèt sa - depi lane 
1991- Harlem United ap bay lojman sipò pou moun kap viv ak VIH ak SIDA. Ak anons 
jodi a, Gouvènè Cuomo te fè eta nou an fè yon gwo pa annavan pou mete fen ak 
epidemi SIDA.”“ 
 
Glennda Testone, Direktè Egzekitif, The Lesbian, Gay, Bisexual, and Transgender 
Community Center, te deklare: “Ak anons fòmidab HASA pou tout moun Gouvènè 
Cuomo a, nou fè yon kokenn pa annavan poun rive nan eliminasyon SIDA nan Eta New 
York. Lè Nouyòkè pa gen lojman stab, li vin ekstreman difisil pou rete nan swen ak pou 
kontinye pran medikaman kap anpeche maladi a vanse ak VIH la gaye. Aksyon sa 
reprezante yon angajman fèk ak klè Gouvènè a pran pou Plan Daksyon Mete Fen ak 
Epidemi an epi sa mete nou pi pre anpil nan mete fen ak SIDA.” 

